Kosið til Kirkjuþings í vor – fleiri fulltrúar og rýmkaðar kosningarreglur  
 

 

Í maímánuði nk. verður kosið til Kirkjuþings til næstu fjögurra ára. Kosnir verða 17 leikmenn og 12 vígðir menn (djáknar og prestar) eða samtals 29 þingfulltrúar. Er það nokkur fjölgun, en á síðasta Kirkjuþingi sat 21 fulltrúi, 12 leikmenn og 9 vígðir.

 

Þá hafa kosningareglur verið rýmkaðar. Þannig er það ekki lengur skilyrði að leikmenn skuli sitja í sóknarnefnd eins og áður var. Þá geta djáknar sóst eftir kjöri nú en höfðu ekki rétt til þess áður. 

 

Allir þeir leikmenn sem eru orðnir 16 ára 1. mars sl., eru skírðir og skráðir í Þjóðkirkjuna á þeim degi geta boðið sig fram til Kirkjuþings. 

 

Þeir sem hafa áhuga á að verða tilnefndir til kjörs á sérstökum kjördæmisfundi þurfa að hafa samband við sóknarnefnd sína fyrir 24. mars 2006. Þó verða þeir að uppfylla það skilyrði að hafa átt lögheimili í viðkomandi sókn 1. desember s.l. Sóknarnefnd er heimilt en ekki skylt að verða við þeim tilmælum.

 

Kjördæmisfundur ákveður endanlegar tilnefningar til kjörs í viðkomandi kjördæmi.  

Þeir einir eru í kjöri sem tilnefndir hafa verið af kjördæmisfundi. Kjörstjórn við kirkjuþingskjör boðar þessa kjördæmisfundi sérstaklega, en þeim skal vera lokið eigi síðar en 12. apríl 2006. Kosning fer fram í framhaldi af því.

 

Auk þeirra sem kunna að hafa boðið hafa sig fram við sóknarnefnd getur sóknarnefnd í hverju kjördæmi tilnefnt kjörgenga menn til kjörs til Kirkjuþings og skilar fulltrúi sóknarinnar á kjördæmisfundi þeim tilnefningum inn á fundinn. 

 

Kosningarnar verða rafrænar og verða auglýstar sérstaklega.

 

Nánari upplýsingar eru birtar á vefsíðu kirkjunnar, kirkjan.is.

